პროექტი
ტელერადიოპროდიუსერი - 020362
პროფესიული სტანდარტი
I. სფეროს აღწერა

ტელერადიოპროდიუსერი მნიშვნელოვან როლს ასრულებს ტელევიზიისა და რადიოს საინფორმაციო სამსახურის მუშაობაში. იგი ახორციელებს ყოველდღიური საინფორმაციო გამოშვების მომზადებისა და ეთერში გასვლის კონტროლს, არჩევს დღის მნიშვნელოვან მოვლენებს, განსაზღვრავს მათ მნიშვნელობას და პრიორიტეტს კონკრეტულ საინფორმაციო გამოშვებაში. დავალებებს აძლევს რეპორტიორებს, ახორციელებს ამ დავალების შესრულებაზე კონტროლს. გადაცემის წამყვანთან ერთად ადგენს ინფორმაციის ეთერში გასვლის თანმომდევრობას (List), ამზადებს ლიდს (კონკრეტული სიუჟეტისა და რეპორტაჟის შესავალ ტექსტს) და აკონტროლებს ინფორმაციის ხარისხიან და დროულ გასვლას ეთერში; პასუხის აგებს ამ სამუშაოს ხარისხიან შესრულებაზე.

II. დასაქმების სფერო
სამაუწყებლო ტელე-რადიოკომპანიები, საინფორმაციო სააგენტოები, ინტერნეტ მედიები, ტელე-რადიოპროდუქციის მწარმოებელი სტუდიები,

დარგობრივი პრესსამსახურები.
III. დამატებითი მოთხოვნები:

მეხუთე  საფეხურის პროგრამაზე  დაშვების წინაპირობაა ;
· სრული ზოგადი განათლება

· სატელევიზიო / რადიო საინფორმაციო სამსახურში  რეპორტიორად  მუშაობის  მინიმუმ  ორწლიანი გამოცდილება

IV. საგანმანათლებლო პროგრამა და კვალიფიკაცია

ტელერადიოპროდიუსერის კვალიფიკაციას სტუდენტი იღებს პროფესიული განათლების მეხუთე საფეხურზე, რომლისთვისაც შემუშავებულია შესაბამისი სასწავლო პროგრამა, რომელიც   მოიცავს 30 კრედიტს, აქედან მინიმუმ 40% ეთმობა  სასწავლო და საწარმოო პრაქტიკას.

პროგრამის დასრულების შემდეგ კურსდამთავრებულს ენიჭება ტელერადიოპროდიუსერის კვალიფიკაცია და გაიცემა შესაბამისი დიპლომი.

V. ტელერადიოპროდიუსერის მეხუთე საფეხურის კვალიფიკაციის აღმწერი

	ცოდნა და
გაცნობიერება
	აქვს პროფესიულ საქმიანობასთან
დაკავშირებული მრავალმხრივი და/ან
სპეციალიზებული თეორიული და პრაქტიკული ცოდნა, აცნობიერებს პროფესიული საქმიანობის შესაძლებლობებს (საზღვრებს).
	იცის ტელე-რადიო საინფორმაციო გამოშვების მართვის და მომზადების სპეციფიკა;
პროგრამის სწორი თანამიმდევრობით (list) შედგენა; აცნობიერებს ეთერში
ინფორმაციის ზუსტ და დროულ გადაცემაზე  გუნდის ლიდერის პასუხისმგებლობას, იცავს ჟურნალისტიკის ძირითად პრინციპებს, იცის და ითვალისწინებს მედიის სამართლებრივი რეგულირების კანონით დადგენილ ნორმებს.

	ცოდნის
პრაქტიკაში
გამოყენების უნარი
	შეუძლია შემეცნებითი და პრაქტიკული უნარების
ფართო სპექტრის გამოყენება აბსტრაქტული
პრობლემების შემოქმედებითად გადასაწყვეტად.
	არჩევს რედაქციაში მიღებულ ინფორმაციას მნიშვნელობის მიხედვით და ადგენს
დღის საინფორმაციო ბადეს; გეგმავს მოვლენის ადგილზე რეპორტიორების გაგზავნას;
გუნდთან ერთად ამზადებს ინფორმაციას ეთერში გასაშვებად; იღებს გადაწყვიტილებას რა თანმიმდევრობით და რა ფორმით გადაიცეს ესა თუ ის „ახალი ამბავი“ (პირდაპირი ჩართვა, დამონტაჟებული სიუჟეტი, კადრებით გადაფარული წამყვანის წაკითხული მოკლე ტექსტი ინტერვიუთი და ა.შ.).ოპერატიულად იღებს გადაწყვეტილებებს არაორდინალურ სიტუაციაში, მოიპოვებს ექსკლუზიურ ინფორმაციას, გადაამოწმებს და საკუთარი პასუხისმგებლობით ეთერში უშვებს ინფორმაციას სპეციფიკური წყაროებიდან; აკონტროლებს რეპორტაჟის მომზადებას; მუშაობს ტელეწამყვანთან; საჭიროების შემთხვევაში წაიყვანს ტელე-რადიო (არასაავტორო) საინფორმაციო გადაცემას, ჩართვება პირდაპირ ეთერში. იმუშავებს ტელევიზიასა და რადიოში პროდიუსერად.

	დასკვნის უნარი
	შეუძლია კარგად განსაზღვრული პრობლემების
ამოცნობა, მათი გადაჭრისათვის სათანადო
მონაცემების იდენტიფიცირება და ანალიზი სტანდარტული მეთოდების გამოყენებით, ასევე დასაბუთებული დასკვნების გაკეთება.
	გაანალიზებს საგანგებო ინფორმაციას და გააკეთებს შესაბამის დასკვნას; აარჩევს
საინფორმაციო სააგენტოებიდან და მივლინებული რეპორტიორებისგან მიღებულ
მასალას და მიიღებს გადაწყვეტილებას მათი სანდოობისა და საინფორმაციო გამოშვებაში გამოყენების მიზანშეწონილობის შესახებ.

	კომუნიკაციის
უნარი
	შეუძლია იდეებისა და ინფორმაციის
სტრუქტურირებულად და თანმიმდევრულად
გადაცემა სპეციალისტებისა და არასპეციალისტებისათვის ხარისხობრივი და რაოდენობრივი ინფორმაციის გამოყენებით. იყენებს თანამედროვე საინფორმაციო და საკომუნიკაციო ტექნოლოგიებს. შეუძლია უცხოურ ენაზე პროფესიასთან დაკავშირებული ინფორმაციის გადაცემა და ანგარიშის წარდგენა.
	გამოითხოვს საჯარო ინფორმაციას და პასუხის დაგვიანების შემთხვევაში გადადგამს
კანონით გათვალისწინებულ ნაბიჯებს; კომპეტენტურად რეაგირებს საინფორმაციო
გამოშვების მიმართ გაჩენილ პრეტენზიებზე; გადაამოწმებს არაოფიციალური წყაროებით მოპოვებულ ინფორმაციას და გამოიყენებს მას კონსტიტუციით გათვალისწინებული ძირითადი უფლებების და თავისუფლებების დაცვით. შეუძლია უცხოურ ენაზე ოფიციალურ პირებთან საუბარი.

	სწავლის უნარი
	შეუძლია საკუთარი სწავლის მიმართულებების
განსაზღვრა ცვალებად და გაუთვალისწინებელ ვითარებაში.
	აცნობიერებს ტექნოლოგიურ პროგრესის მნიშვნელობას პროფესიულ საქმიანობაში და
თვითგანათლების აუცილებლობას.

	ღირებულებები
	აფასებს თავისი და სხვების დამოკიდებულებას
პროფესიული საქმიანობისათვის დამახასიათებელ
ღირებულებებთან და უზიარებს სხვებს.
	მედიის მუშაობის პროცესში იცავს პიროვნების, მათ შორის ეთნიკურ უმცირესობათა
უფლებებს; პირადი ცხოვრების და ქონების ხელშეუხებლობის პრინციპს; ეთიკის
ნორმებს ძალადობის ამსახველი მასალის, ე.წ. მგრძნობიარე თემების (რელიგიური მრწამსი, პიროვნების ტრაგედია და ა,შ.) გაშუქების დროს; ექსტრემალურ პირობებში მუშაობის დროს რეპორტიორის სიცოცხლის უსაფრთხოებას; კონსტიტუციით გათვალისწინებულ შეზღუდვებს ინფორმაციის გავრცელების დროს.


